
Улсын Их Хурлын 2005 оны хаврын ээлжит чуулганы  6 дугаар сарын 24-ний өдөр /Баасан гариг/-ийн хуралдаан 13 цаг 10 минутад  Төрийн  ордны хуралдааны Их танхимд эхлэв. 


Монгол Улсын Ерөнхийлөгч тангараг өргөх ёслолын ажиллагааг Улсын Их Хурлын дэд дарга Д.Лүндээжанцан нээв. 


Чуулганы хуралдаанд  ирвэл зохих 74 гишүүнээс 69 гишүүн ирж, 93.2 хувийн ирцтэй байв.


Чөлөөтэй: Х.Баттулга, Ц.Баярсайхан, С.Ламбаа, Л.Гүндалай, Т.Очирхүү, 


Танхимын хоймор талд  Төрийн сүлд далбааг байрлуулан өмнө нь хүндэт харуул зогссон байлаа.  Ерөнхийлөгчийн бүрэн эрх нь Үндсэн хуулийн дагуу өндөрлөж байгаа Нацагийн Багабанди Тамгын газрын дарга Б.Батхишигийн хамт танхимын тайзны зүүн талд, шинээр сонгогдсон Ерөнхийлөгч Намбарын Энхбаяр Төрийн ёслолын албаны дарга О.Нямдаваагийн хамт танхимын баруун талд, голд нь Улсын Их Хурлын дэд дарга, тайзны зүүн, баруун талд Улсын Их Хурлын гишүүдийн суудлыг засч, тус тусын суудалд байраа эзлэн сууцгаав. 


Монгол Улсын Ерөнхийлөгчийн шадар туслах    Б.Монхоо Үндсэн хуулийн эхийг хуралдааны танхимд хамгаалалттайгаар авчирч байрлуулав. 


Ерөнхийлөгчийн Тамгын газрын дарга Б.Батхишиг Төрийн тамгыг нанжвандан хадган дээр залан авчирч Ерөнхийлөгч Нацагийн Багабандид өгөв. Түүнийг авч ширээний баруун гар талд хүндэтгэлтэйгээр байрлуулав.


Улсын Их Хурлын дэд дарга Д.Лүндээжанцан Монгол Улсын Ерөнхийлөгчөөр сонгогдсон Намбарын Энхбаяр Улсын Их Хуралд тангараг өргөх  өнөөдрийн чуулганы  хуралдаанд  Монгол Улсын Ерөнхий сайд Цахиагийн Элбэгдорж,  Засгийн газрын гишүүд, Yндсэн хуулийн цэцийн дарга, гишүүд,  Дээд шүүхийн Ерөнхий шүүгч, шүүгчид, Ерөнхий  Прокурор зэрэг төрийн өндөр албан тушаалтнууд, төр, засгийн өндөр албан тушаал хашиж байсан  төрийн зүтгэлтнүүд, Монголын улс төрийн намуудын удирдлага, олон нийт, шашны байгууллага, хэвлэл мэдээллийн байгууллага, иргэдийн төлөөлөгчид, ОХУ-ын Холбооны Хурлын Холбооны Зөвлөлийн дарга ноён Миронов Сергей Михайлович, Бүх Хятадын Ардын Төлөөлөгчдийн Их Хурлын Байнгын хорооны дэд дарга хатагтай Оюунчимэг, Бүгд Найрамдах Казакстан улсын Төрийн нарийн бичгийн дарга ноён Абдыкаримов, Бүгд Найрамдах Энэтхэг Улсын Гадаад хэргийн Төрийн сайд ноён Ахамед, Бүгд Найрамдах Турк Улсын Ерөнхийлөгчийн Тамгын газрын дарга ноён Сэрмэт Атажанлы, Япон Улсын Парламентын гишүүн, Гадаад хэргийн дэд сайд ноён Танигава Шүзэн, Канадын Сенатын танхимын гишүүн,  Канад Монголын найрамдлын бүлгийн дарга ноён Жосэф Дэй, Бүгд Найрамдах Солонгос улсын Ерөнхий сайд асан ноён Ли Хан донг нар тэргүүтэй зочид, тус улсад суугаа Дипломат болон олон улсын байгууллагын төлөөлөгчийн газруудын тэргүүн нар урилгаар оролцож байгааг мэдэгдэв.

Монгол Улсын Үндсэн хуулийн гучин хоёрдугаар зүйлд зааснаар “Монгол Улсын Ерөнхийлөгчөөр  сонгогдсон Намбарын Энхбаяр Улсын Их Хуралд тангараг өргөв.


Ерөнхийлөгч Намбарын Энхбаяр Үндсэн хуулийн эх хувь дээр баруун гараа тавиад тангаргийг цээжээр дуудаад тангараг  бичигт гарын үсэг зурав. Ерөнхийлөгч  тангараг бичгээ авч Улсын Их Хурлын дэд дарга Д.Лүндээжанцанд гардуулан  өгч, Улсын Их Хурлын дэд дарга Д.Лүндээжанцан ширээнээсээ тосон очиж гардан аваад тангаргийг танхимд байгаа хүмүүст харуулав. 


Ерөнхийлөгч Намбарын Энхбаяр төрийн далбааны дэргэд очиж, малгайгаа авч зүүн гартаа барин тусгай  дэвссэн цагаан эсгийн дээр зүүн өвдгөө нугалан сөгдөж Төрийн далбаанаас баруун гараараа барьж адис аваад малгайгаа өмсөв. Дараа нь төрийн сүлдэнд мэхийн ёсолж ширээний ард очив.


Нацагийн Багабанди Төрийн тамгыг нанжвандан хадган дээр залж шинэ Ерөнхийлөгчид өргөн барив. Ерөнхийлөгч Намбарын Энхбаяр төрийн тамгыг хүндэтгэлтэйгээр түшиж адислан гардаж аваад ширээндээ залав.  Н.Багабанди төрийн тамгыг хүлээлгэн өгсний дараа ширээндээ эргэн очив.


Үлээвэр найрал хөгжимд төрийн дуулал эгшиглэв. /Бүгд суудлаасаа босоцгоож, цэргийн албан хаагчид ёслов. 


Монгол Улсын Их Хурлын дэд дарга Д.Лүндээжанцан Монгол Улсын  Ерөнхийлөгч Намбарын Энхбаяр тангараг өргөж бүрэн эрх нь эхэлж байгаатай нь холбогдуулан хувиасаа болон Улсын Их Хурлын гишүүдийнхээ нэрийн өмнөөс чин сэтгэлийн халуун баяр хүргэв.


Иргэд сонгогчдыг төлөөлж Монгол Улсын Ерөнхий сайд асан, Монгол Улсын гавьяат эдийн засагч Пунцагийн Жасрай Монгол Улсын Ерөнхийлөгч Намбарын Энхбаярт  баяр хүргэж үг хэлж, энэхүү ерөөлийнхөө бэлгэдэл болгож  монгол заншлын дагуу алд цагаан хадаг, мөнгөн аягатай сүү өргөн барив.


Монгол Улсын Ерөнхийлөгч Намбарын Энхбаяр Улсын Их Хурал болон ард түмэнд хандаж үг хэлэв.


Улсын Их Хурлын Дэд дарга Д.Лүндээжанцан  тангараг өргөх ёслолын ажиллагаа дууссаныг мэдэгдэв. 


Монгол Улсын Ерөнхийлөгч Намбарын Энхбаяр Үндсэн хуулийн эхийг Б.Монхоод, Төрийн тамгыг О.Нямдаваад ширээн дээрээс авч хүндэтгэлтэйгээр шилжүүлэн өгөв.


Ерөнхийлөгч Намбарын Энхбаяр, Ерөнхийлөгчийн  бүрэн эрх нь Үндсэн хуулийн дагуу өндөрлөж байгаа Нацагийн Багабанди нар тайзны голд хүрэлцэн очиж гар барив. Тэдэнд үндэсний хувцастай хоёр хүүхэд цэцгийн баглаа барьж дурсгалын  зураг татуулав.  

Хөгжимд баярын аялгуу эгшиглэв. 

Ерөнхийлөгч Н.Энхбаяр, Ерөнгхийлөгч асан Н.Багабанди нар тайзны баруун, зүүн хаалгаар танхимаас гарав. 


Тангараг өргөх ёслолын ажиллагаа 13 цаг 45 минутад дуусав. 

БИЧГИЙН ДАРГА 






Н.ЛУВСАНЖАВ


ТЭМДЭГЛЭЛ ХӨТӨЛСӨН:

БИЧГИЙН ДАРГА 






Д.ЦЭНДСҮРЭН
УЛСЫН ИХ ХУРЛЫН ХАВРЫН ЧУУЛГАНЫ 2005 ОНЫ

6 ДУГААР САРЫН 24-НИЙ ӨДРИЙН ХУРАЛДААНЫ
ДЭЛГЭРЭНГYЙ ТЭМДЭГЛЭЛ


Д.Лүндээжанцан: Өнөөдрийн чуулганы хуралдаанд  71 гишүүн ирж, 94.6 хувийн ирцтэй байна. З гишүүн гадаадад томилолттой явж байна.


Улсын Их Хурлын 6 дугаар сарын 24-ний өдрийн чуулганы хуралдааныг нээснийг мэдэгдье.


Өнөөдрийн чуулганы хуралдаанаар Монгол Улсын Ерөнхийлөгчөөр  сонгогдсон Намбарын Энхбаяр Улсын Их Хуралд тангараг өргөнө.


Монгол Улсын Ерөнхийлөгчөөр сонгогдсон  Намбарын Энхбаяр Улсын Их Хуралд тангараг өргөх өнөөдрийн чуулганы хуралдаанд Монгол Улсын Ерөнхий сайд Цахиагийн Элбэгдорж, Засгийн газрын гишүүд,  Yндсэн хуулийн цэцийн дарга, гишүүд,  Дээд шүүхийн Ерөнхий шүүгч, шүүгчид, Ерөнхий  Прокурор зэрэг төрийн өндөр албан тушаалтнууд, төр, засгийн өндөр албан тушаал хашиж байсан  төрийн зүтгэлтнүүд, Монгол улс төрийн намуудын удирдлага, олон нийт, шашны байгууллага, хэвлэл мэдээллийн байгууллага, иргэдийн төлөөлөгчид, ОХУ-ын Холбооны Хурлын Холбооны Зөвлөлийн дарга ноён Миронов Сергей Михайлович, Бүх Хятадын Ардын Төлөөлөгчдийн Их Хурлын Байнгын хорооны дэд дарга хатагтай Оюунчимэг, Бүгд Найрамдах Казакстан улсын Төрийн нарийн бичгийн дарга ноён Абдикаримов, Бүгд Найрамдах Энэтхэг Улсын Гадаад хэргийн Төрийн сайд ноён Шири Ахимед, Бүгд Найрамдах Турк Улсын Ерөнхийлөгчийн Тамгын газрын дарга ноён Серемет Атажанли, Япон Улсын Парламентын гишүүн, Гадаад хэргийн дэд сайд ноён Танигава Шузен, Канадын Сенатын танхимын гишүүн,  Канад Монголын найрамдлын бүлгийн дарга ноён Йосеф Де, Бүгд Найрамдах Солонгос улсын Ерөнхий сайд асан ноён Ли Хан Дон нар тэргүүтэй зочид, тус улсад суугаа дипломат болон олон улсын байгууллагын төлөөлөгчийн газруудын тэргүүн нар урилгаар оролцож байна. /Алга ташив/


Одоо Монгол Улсын Yндсэн хуулийн  гучин хоёрдугаар зүйлд зааснаар Монгол Улсын Ерөнхийлөгчөөр сонгогдсон Намбарын Энхбаяр Улсын Их Хуралд тангараг өргөнө.


Н.Энхбаяр: Монгол Улсын тусгаар тогтнол бүрэн эрхт байдал, ард түмнийхээ эрх чөлөө, үндэсний эв нэгдлийг эрхэмлэн хамгаалж Yндсэн хуулиа дээдлэн сахиж, Ерөнхийлөгчийн үүргийг шударгаар биелүүлэхээ батлан тангараглая. /Алга ташив/

/Тангарагт гарын үсэг зурав/


Монгол Улсын төрийн дуулал эгшиглэв. 


Д.Лүндээжанцан:  Монгол Улсын төрийн тэргүүн Монгол Улсын Ерөнхийлөгч Намбарын Энхбаяр танд Ерөнхийлөгчийн тангараг өргөсөн энэхүү түүхэн үйл явдалтай холбогдуулан хувиасаа болон Улсын Их Хурлын гишүүдийнхээ нэрийн өмнөөс чин сэтгэлийн халуун баяр хүргэе. /Алга ташив/


Монгол Улсын Их Хуралд тангараг өргөсөн энэ мөчөөс эхлэн та Монгол Улсын Yндсэн хууль, бусад хууль тогтоомжид заасан Монгол Улсын  Ерөнхийлөгчийн бүрэн эрхийг хэрэгжүүлэх ажил албандаа орлоо.


Энэхүү эрхэм хүндтэй бөгөөд хариуцлагатай ажил үйлсэд тань амжилт бүтээлийн дээдийг хүсэн ерөөе.  /Алга ташив/


Монгол Улсын  Ерөнхийлөгчийн сонгуулийн хөтөлбөртөө улс орныхоо хөгжил, цэцэглэлтийн талаар дэвшүүлсэн зорилт, ард иргэдийнхээ хүсэл зоригийг дээдлэн ажил хэрэг болгож, төрийн эрх мэдлийн дээд байгууллагуудын эв нийлсэн бүтээлч, харилцан ажиллагааг ханган ажиллана гэдэгт бид бүрнээ итгэж байна.


Монгол Улсын Их Хурлын анхны дарга алба хашиж, улмаар Монгол Улсын Ерөнхийлөгчөөр хоёр бүрэн эрхийн хугацаанд ажиллаж, Монгол Улсад хүмүүнлэг иргэний ардчилсан нийгмийг цогцлуулан хөгжүүлэх, эрх зүйт төрийг төлөвшүүлэх үйлсэд хичээнгүйлэн зүтгэж, төрт ёсны хөгжилд үнэтэй хувь нэмрээ оруулсан Нацагийн Багабанди танд Улсын Их Хурлын нэрийн өмнөөс гүн талархал илэрхийлж, цаашдын ажил үйлс тань өрнөн бадарч явахын ерөөл дэвшүүлье. /Алга ташив/


Одоо иргэд сонгогчдыг төлөөлж Монгол Улсын Ерөнхий сайд асан, Монгол Улсын гавьяат эдийн засагч Пунцагийн Жасрай Монгол Улсын Ерөнхийлөгч Намбарын Энхбаярт  баяр хүргэж үг хэлнэ.  /Алга ташив/


П.Жасрай: Улсын Их Хурлын дэд дарга, эрхэм гишүүд ээ
        Манай орны иргэд ээ, 

     
   
        Хүндэт зочид оо

Монгол Улс шинэ ардчилсан Yндсэн хуулиа баталж, улс төрийн тогтолцоогоо өөрчилж эхэлснээс  хойш 1З жил боллоо. Yндсэн хуулийн дагуу бий болсон  манай төрийн нэг чухал байгууламж болох Монгол Улсын Ерөнхийлөгч нь нийт ард түмнээсээ сонгогдон эх орныхоо аюулгүй байдал, тусгаар тогтнол, улс үндэстнийхээ эв нэгдлийг хангах,  хуулиар тогтоосон бусад үндсэн үүрэгтэйгээр ажиллаж байна. 


Энэ хугацаанд Монгол Улсын Ерөнхийлөгчийн сонгууль  4 удаа болж, манай ард түмэн З дахь ерөнхийлөгчөө саяхан сонголоо. Энэ удаагийн Ерөнхийлөгчийн сонгуулиар манай ард түмэн Улсын Их Хурлын дарга, МАХН-ын дарга Намбарын Энхбаярыг олонхийн саналаар сонгож, Монгол Улсын Ерөнхийлөгчийн их хариуцлагатай, өндөр дээд үүргийг түүнд ногдууллаа. 


Энхбаяр Монгол Улсын  Ерөнхийлөгчийн албыг хашихдаа зөвхөн төр түмнийхээ төлөө гэсэн нэгэн үзүүрт сэтгэлд захирагдан хувийн сонирхол, өөрийгөө гэсэн явцуу бодлоос ямагт ангид байж чадах хүн гэж сонгогч олон түмэн үнэлэн, түүнд итгэл үзүүлсэн нь нэг талаар үнэн ялдгийн баталгаа, нөгөө талаар төрийн аливаа түвшний ажилтны байнга анхаарч байвал зохих ард түмний чангахан захиа даалгавар болж байна.


Эх оронч үзэл,  үндэсний бахархал, бодлогын тууштай шугам, улс төрийн торгон мэдрэмж, өндөр соёл, хүн ёсны энэрэнгүй үзэл энэ бүхэн цогцоороо нийлж байж Ерөнхийлөгч хүнд тавигдах зүй ёсны шаардлагыг бүрдүүлдэг. 


Энхбаяр ард түмний олонхийн хүлээлгэсэн энэ их үүргийг төгс биелүүлэх найдвартай хүн гэж итгэж байна. Энхбаяр идэр залуу насандаа уран зохиол, урлаг соёлын салбарт голлон ажилласан. Сүүлийн жилүүдэд төрийн өндөр дээд албыг хашиж зохих мэдлэг  эзэмшиж, туршлага хуримтлуулсан хүн. Соёлын сайд байхдаа Энхбаяр улс төр, эдийн засгийн харилцааны шинэ нөхцөл дэх соёлын салбарын эрх зүйн үндсийг бүрдүүлэх, үндэсний соёлын өв санг хадгалж арвижуулах, түгээн дэлгэрүүлэх, ардын уламжлалт урлагийг дэлхийн сонгодог урлагтай  хослон хөгжүүлэхийн төлөө хүч чадлаа дайчлан үр бүтээлтэй ажилласан юм. 


Янз бүрийн шашны олон урсгал чөлөөтэй нэвтэрч эхэлсэн үед хамгийн шинжлэх ухааны, монголчуудын оюун санаанд эртнээс нэвтрэн манай үндэсний соёлын салшгүй хэсэг болж төлөвшсөн  бурхны шашныг сэргээх,  Мэгзэд Жанрайсаг бурхныг бүтээх, бурхан багшийн сургаалийг орчуулах, бурхан багшийн чандрыг залах зэрэг олон арга хэмжээг зохион байгуулсан нь сүсэгтэн олон түмний эрэлт хэрэгцээнд бүрэн дүүрэн нийцсэн билээ.


Энхбаяр хүн төрөлхтний 21 дүгээр зууны голлох итгэл үнэмшил болж байгаа ардчилсан социалист үзлийн дагуу Монголын нөлөө бүхий улс төрийн гол хүчин МАХН-ынхаа мөрийн хөтөлбөрийг өөрчилж, дүрмийг шинэчлэхэд идэвхтэй үүрэг гүйцэтгэсэн юм.


Энхбаяр 2000, 2004 онд Монгол Улсын Засгийн газрыг тэргүүлэн ажиллахдаа ганц зуд, малын гоц халдварт өвчин зэрэг элдэв бэрхшээлтэй тулгарч байсан ч гэсэн улсын эдийн засгийн хоёр дахь уналтын долгионыг зогсоон, сэргэлт бэхжилтийн замд оруулан Мянганы зам, Холбооны нэгдсэн сүлжээ зэрэг ирээдүйд чиглэсэн дэд бүтцийн томоохон төслүүдийг амжилттай хэрэгжүүлж эхэлсэн юм.


Энэ хугацаанд улс орныхоо гадаад харилцааг өргөтгөн нэр хүндийг нь өргөж, их  өрийн дарамтаас салгаж чадсан гавьяатай хүн. 


Сонгуулийн сурталчилгааны явцад Ерөнхийлөгчөөр сонгогдвол хэрэгжүүлэхээр боловсруулсан мөрийн хөтөлбөрөө баяжуулахаар  хэдэн зуун мянган хүний саналыг авлаа.  Сонгогч олон түмнийхээ итгэж захисан саналыг нэгтгэн төрөлжүүлж,  Ерөнхийлөгчийнхөө мөрийн хөтөлбөрийг улам баяжуулан олон түмний хамтын бүтээл, ард түмний хүсэл эрмэлзлийг  шингээсэн мөрийн хөтөлбөр болгон хэрэгжүүлэх нь чухал юм.


Эх орон ард түмнийхээ тусын тулд өөрийн эрдэм мэдлэг, авьяас чадвар, ажлын туршлагаа зориулан ажиллахад эрүүл бие, саруул ухаан цогцлон байхын өлзийтэй ерөөлийг Монгол Улсын гурав дахь Ерөнхийлөгч танд өргөн дэвшүүлье.


Энэхүү ерөөлийнхөө бэлгэдэл болгож  монгол заншлын дагуу алд цагаан хадаг, мөнгөн аягатай сүү өргөн баръя. Баярлалаа. /Алга ташив/


Д.Лүндээжанцан: Одоо Монгол Улсын Ерөнхийлөгч Намбарын Энхбаяр Улсын Их Хурал болон ард түмэнд хандаж үг хэлнэ. 

Н.Энхбаяр: 
Монгол Улсын Их Хурлын дэд дарга, Эрхэм гишүүд ээ, 




Ерөнхий сайд, Засгийн газрын гишүүд ээ, 




Миний эх орны эрхэм хүндэт ард иргэд ээ, 




Гадаад орны эрхэм хүндэт зочид оо, 




Эрхэмсэг ноёд, хатагтай нар аа, 


Зуун зууныг зулсан хөлгөн их түүхтэй Монгол төрийг тэргүүлж, хасбу тамгыг барих өндөр дээд албыг өртөөлөн авч буй төрийн ёслолын энэхүү билэг дэмбэрэлтэй сайн өдрийн халуун дотно мэндчилгээг Та бүхэндээ өргөн дэвшүүлье. 

Би дөнгөж саяхан өргөн түмнийхээ итгэлийг дааж, төр улсынхаа тусгаар тогтнолыг улам бататган бэхжүүлж, түмэн олныхоо тусыг туйлаас эрхэмлэж, хичээнгүйлэн зүтгэхээ амлаж, Ерөнхийлөгчийн ариун тангарагийг андгайлан өргөлөө.

Төрийн тэргүүний өндөр сэнтийд ард түмнийхээ сонголтоор залардаг нь хотол дэлхийн ардчилсан ёсны шалгарсан жишиг, өнөөгийн ардчилсан Монгол Улсын Yндсэн хуулиар тогтоосон төрийн их ёсон билээ.

Монгол Улсын Ерөнхийлөгчийн энэ удаагийн сонгууль манай ардчиллын хөгжлийг илтгэн харуулж, төр ёсны түүхийн нэгэн содон, том үйл явдал болж өнгөрлөө.

Сонгуульд идэвхтэй оролцож, надад өндөр итгэл найдвар хүлээлгэсэн сонгогч түмэндээ болон миний нэрийг Ерөнхийлөгчийн сонгуульд дэвшүүлэн надтай хамтран зүтгэж, бүх талаар дэмжин сурталчилсан МАХН, намын нийт гишүүд болон намайг дэмжигчдэд чин сэтгэлийн гүн талархал дэвшүүлье.

Ерөнхийлөгчийн сонгуульд нэр дэвшиж өрсөлдсөн М.Энхсайхан,  Б.Жаргалсайхан, Б.Эрдэнэбат нарт ажил хөдөлмөрт нь амжилт, эрүүл энх, сайн сайхан бүхнийг хүсэн ерөөе.

 
Сонгогчид, тэдгээрийн үр сад хэн нь ч ялгаагүй миний л ард түмэн. Би ард түмнийхээ Ерөнхийлөгч нь. Надад итгэж даатгасан Төрийн тэргүүний хүндтэй бөгөөд хариуцлагатай үүргийг ухамсарлан төрийн хэргийг чин шударгаар явуулж бүх ард түмнийхээ төлөө зүтгэхээ дахин илэрхийлье.  

 
Монголын ард түмний сонголтыг хүндэтгэж, намайг Монгол Улсын Ерөнхийлөгчөөр сонгогдсонд баяр хүргэн мэндчилгээ ирүүлсэн дэлхийн улс орнуудын төр, засгийн тэргүүнүүд, олон улсын байгууллагын удирдлагуудад чин сэтгэлийн талархал илэрхийлье.

Сонгуульд оролцсон миний хөтөлбөр “Хөгжлийн төлөө зүтгэл, хүний төлөө сэтгэл” гэсэн урианы агуулгад зангидагдан монгол түмний хамтын оюун ухаанаар шүүгдэн боловсрогдсон шигээ далай олныхоо дэмжлэг туслалцаатайгаар хэрэгжин биелэх болноо. Мөрийн хөтөлбөрөө хэрэгжүүлэхийн төлөө алд биений алжаалыг огоорон нэгэн үзүүрт сэтгэлээр хичээнгүйлэн зүтгэхээ мөнх тэнгэрийн хүчин дор, гэгээн төрийнхөө сүлдэнд сөгдөн андгайлж, сэтгэл оюундаа шингээн сүсэглэж байгаагаа батлан хэлье.

Төрийн нуруу түвшин бол, түмний нуруу амар гэдэг билээ. Харин ардчиллын өнөө үед түмний хэрэг л бүтэж байвал төрийн нуруу түвшин байна гэж би ойлгодог. Түмний  хэрэг бүтнэ гэдэг бол ард түмний минь захиа даалгавар шингэсэн мөрийн хөтөлбөр маань хэрэгжинэ гэсэн үг юм. Хөтөлбөр дэвшүүлснийхээ учир утгыг би чухамхүү үүгээр тодорхойлж байна.

“Төрийг барих, тэтгэх, сахих” гэдэг гурван ухаан бол монгол, дорно дахины номт төр, төр ёсны шилдэг уламжлал мөн билээ. Өнөө цагт төрийг барихын утга учир нь төр, түмэн олон энх амгалан байх, түмний тусыг туйлаар бодоход оршино. Бидний монголчууд төр улсаа төвшитгөн засаж, ардчилсан ёсыг нэвтрүүлсэн нь төрийг тэтгэж буй хэрэг болой. Урьд бий болсон сайныг сарниалгүй, хожмын хэрэгт тусыг нэмэрлэвэл төрийг сахисан хэрэг болох буйзаа.

Ийнхүү төрийг барих, тэтгэх, сахихын учрыг шинээр ухаарч, Монгол Улсад нэгэнт бодит биеллээ олж буй ардчиллыг гүнзгийрүүлэн бэхжүүлж, улсын хөгжил, түмний аж амьдралыг сайжруулах хэрэгт төрийн гүйцэтгэвэл зохих үүргийг хангах нь Төрийн тэргүүний эрхэм зорилго гэж би үзэж байна.

Орчин үеийн Монгол төр бол хэв маяг, шинж төрхөөрөө яахын аргагүй ардчилсан төр мөн. Хэдий тийм ч төр, түүний бүтэц, зохион байгуулалт, үйл ажиллагааг улам боловсронгуй болгож, ардчилсан ёсыг бүхий л талаар хөгжүүлэхийг сонгогч түмэн надад даалгасан. Ардчилсан төр нь юуны түрүүн шударга, нээлттэй, хариуцлагатай, зохион байгуулалттай, ард түмэндээ үйлчилдэг, бүтээлч төр билээ. Төрийн  эдгээр шинжийг бүрдүүлэхийн тулд төрийн байгууллага, алба бүр ногдсон үүргээ биелүүлж, хууль хэрэгжүүлэх хариуцлагыг дээшлүүлэх, төрийн үйл ажиллагааг улам ил тод, ард иргэдэд дарамт чирэгдэлгүй, авилга, хүнд суртлаас ангид байлгах, төрийн албан хаагчдын мэдлэг чадвар, хүний төлөө гэсэн төр ёсны мэдрэмжийг дээшлүүлэх талаар анхаарч ажиллах болно.

Ардчилсан төр бол улс төрийн эрүүл саруул, тогтвортой байдлыг бий болгож бататгадаг төр мөн. Улс төрийн харилцааны эрүүл саруул байдал нь хүний эрх, эрх чөлөөний бодит хэрэгжилтээр хэмжигдэнэ. Улс төрийн намууд зүй зохистой төлөвшиж, ард түмнийхээ язгуур эрх ашиг, үндэсний эв нэгдлийг дээдлэн эх орныхоо хөгжил, дэвшлийн төлөө хамтран ажилласны үр дүнгээр бас тодорхойлогдоно. Мөн ард түмний өөр зуураа эв эетэй байж, түүний хэсэг бүлэг бүрийн эрүүл саруул сонирхол төр, засгийн бодлогод хэрхэн тусаж байгаагаар илэрнэ. Эцэст нь улс орны хөгжил, ард түмний аж амьдралын өсөлтөд хэрхэн түлхэц өгч, иргэд санаж сэдсэнээ хэрхэн ажил хэрэг болгож, тэр чинээгээрээ хэрхэн өсөж дэвжиж байна вэ гэдгээр илрэлээ олно.

Ард түмэн маань төрийн байгууллагуудаас дан ганц захирч заавардахыг биш, бас зөвлөж, дэмжин туслахыг хүсэж байна. Төр, түүний байгууллага, албан хаагчид аливаа чирэгдэл гаргахгүй, авилгалгүй шударга ажиллаж байгаа нөхцөлд л ард түмнийхээ төлөө үйлчилж чадна. Хариуцлага, ил тод байдал, ажлын үр дүн бол төрийн байгууллага, ажилтны үйл ажиллагааны үндсэн зарчим мөн. Би Төрийн тэргүүний хувьд чухамхүү ийм л зарчмуудыг төрийн бүх шатны байгууллагуудын ажилд бүрэн нэвтрүүлэхийг шаардаж ажиллах болно.

Эх орны эдийн засгийг хөгжүүлэх нь улс орны байр суурийг бэхжүүлэх, хүн ардын аж амьдралыг дээшлүүлж, ирээдүйг нь баталгаажуулах, нийгмийн шударга ёсыг тогтоох үндсэн арга мөн. Би Монгол Улсын Ерөнхийлөгч, Төрийн тэргүүний хувьд УИХ, Засгийн газрыг эдийн засгийг түргэн хурдацтай өсгөж, нийгэм, соёлын хөгжлийн хэрэглүүр болгоход чиглүүлж, ард түмнийхээ хүч чадлыг дайчлахад анхаарч ажиллах болно. Эдийн засгийн өсөлтийн үр дүн нь эцсийн эцэст хүн ардын аж амьдралд тусгалаа олж байх ёстой. Энэ бол нийгмийн шударга ёсны гол зарчим мөн. Өнөөдөр манай нийгэмд ажилгүйдэл, ядуурал, архидалт, гэмт хэрэг гэх мэт сэтгэл түгшээж, ололт, амжилтын маань өнгийг даран сааралтуулж буй “хэцүү” асуудлууд байсаар байна. Тэдгээрийг шийдвэрлэхийн төлөө төр, засаг  болон бизнесийн байгууллага, иргэний нийгэм, ард иргэдийн хүчин чармайлтыг нэгтгэн чиглүүлэхэд төрийн тэргүүний хувьд миний бие хичээн зүтгэх болно. Төрийн бодлого оновчтой бөгөөд тогтвортой, түмний зүтгэл их бөгөөд зөв чигт байх нь бидний амжилт олохын баталгаа мөн. Манай ардын үгэнд “айлаас эрэхээр авдраа уудал” гэж сургадаг. Уг нь хөгжихөд хэрэгтэй зүйлийн дийлэнх нь Монгол Улсын, монгол хүний “авдранд” бий. Энэ бол чухамдаа монгол хүний оюун ухаан, түүний хичээнгүй хөдөлмөр юм. Ийм ч учраас миний бие ард түмний оюун бодлыг шингээсэн, улс төрийн нам, хүчнүүдийн зөвшилцөлд үндэслэсэн, хот, хөдөө, аймаг, сумдын сонирхлыг зөв хосолсон үндэсний хөгжлийн цогц бодлогыг бий болгох ажлыг ивээлдээ аван боловсруулах нь зүйтэй гэж үзэж байна.

Энэхүү бодлого нь хөгжлийн хүчин зүйлүүдийг зөв тооцох, улс төр, нийгэм, эдийн засгийн дотоод, гадаад таатай орчинг бүрдүүлэх, хөгжлийг дэмжсэн хөрөнгө, санхүүгийн шинэ эх үүсвэрүүдийг бий болгох, нийгмийн баялгийг шударга хуваарилах, орчин үеийн мэдээллийн технологийг идээшүүлэн хөгжүүлэх, экспортын болон импорт орлох үйлдвэрлэлийн хувь, харьцааг зөв тогтоох, дэд бүтцийн орчин үеийн сүлжээг бүрдүүлэх, ингэснээр эдийн засгийг эрчимтэй, тогтвортой өсгөх, энэ бүхнийг хэрэгжүүлэх өндөр мэдлэгтэй, мэргэжлийн чадавхитай, хөдөлмөрч, аливаа саад бэрхшээлийг даван туулах чадвартай хүнээ бэлдэх зэрэг үндсэн зорилтууд, тэдгээрт хүрэх гол гол арга замуудыг тусгасан байх учиртай.

Энэхүү бодлогод ялангуяа жижиг, дунд үйлдвэрлэлийг дэмжсэнээр ажлын байр олноор бий болгох дэлхий дахинд хэрэглэгддэг болон манай орны өвөрмөц нөхцөлтэй уялдсан арга хэрэгслүүд тусгалаа олсон байх хэрэгтэй. Ийм бодлогыг хэрэгжүүлэх нь эдийн засгийг өсгөх, ажилгүйдэл, ядуурлыг арилгахад онцгой ач холбогдолтой.

Би ийм үндэсний нэгдмэл бодлогыг боловсруулан хэрэгжүүлэхэд чиглэсэн Их Хурал, Засгийн газар, хувийн хэвшил, иргэний нийгэм болон бусад сонирхогч талуудын үйл ажиллагааг дэмжиж ажиллах болно.

Тусгаар тогтнолоо тэмцэн олж, улс гүрнээ хөгжүүлж, та бидэнд өнөөдөр байгаа сайн сайхан бүхнийг бэлдэн бэлэглэсэн ахмад үеэ халамжлан ахмадын нийгмийн асуудлыг Ерөнхийлөгч ивээлдээ авах болно. Залуу үеийг халамжлах гол арга бол тэдний сурч боловсрох, ажилтай байж авьяас чадвараа хөгжүүлэн нийгэмших нөхцөл бололцоог бүрэн хангах явдал мөн гэж үзэж байна.

Өнөөгийн ертөнцөд нийгмийн шударга ёсыг тогтооход төрийн болон иргэний хариуцлага аль аль нь туйлаас чухал байна. Төр иргэндээ үйлчилж, өтгөсийг өргөж, нялхсыг тэтгэх нь зүйн хэрэг. Yүний зэрэгцээ хувь хүний өөрийнхөө, гэр бүлийнхээ, нийгмийнхээ төлөө хүлээх хариуцлагыг эрс дээшлүүлэх нь манай амьдралын амин чухал хэрэгцээ, хойшлуулшгүй шаардлага болж байна. “Эзэн хичээвэл заяа хичээнэ” хэмээх энгийн боловч хэмжээлшгүй гүн утгатай мэргэн үгийг нийт үндэстнийхээ уриа дуудлага болгож, өдөр тутмын амьдралд мөрддөг зарчим, үр хүүхэд, хойч үеэ сурган хүмүүжүүлэх арга зүй болгох нь чухал юм. Ингэж чадвал бид түргэн хөгжиж, сайхан амьдарч, Монгол Улс маань XXI зуунд хөгжилтэй улс орнуудын эгнээнд багтан орж лавтайяа чадна.

Эрдэнэт хүмүүний мэдлэг ухааны ширгэшгүй ундарга болсон уураг тархи хоосрон ядуурах шиг гамшиг үгүй. Иймд оюуны хөдөлмөрийн үнэ цэнийг өндөрт өргөж, нийгэмд нүүрлэж буй оюуны ядуурлыг арилгахын төлөө бодит тодорхой ажил хийхэд ганц ч хором алдалгүй нийтээрээ хичээн зүтгэх шаардлагатай байна. “Эд хөрөнгөгүй бага ядуу, Эрдэм номгүй их ядуу, Эв эегүй адгийн ядуу” хэмээн сургасан эцэг дээдсийнхээ сургаалийг сэхээрэн санаж шургуу ажиллацгаая.

Нийгмийн оюуны бүтээлч чадавхийг бататган бэхжүүлж, эх оронч үзэл, сэтгэл зүйн дархлаа бий болгож хөгжүүлэх нь Монгол Улсын тусгаар тогтнол, хөгжил дэвшлийг чиглүүлэн хөтлөгч хүчин зүйл байх ёстой.

Эх орныхоо иргэн бүрд их түүх, хэл бичиг, үндэсний соёл, улс үндэстнийхээ хөгжлийн нандин бүхнийг ухаалаг судлан таньж, өвлөн шингээсэн эрүүл саруул үндэсний бахархлыг хөгжүүлж, үндэснийхээ соёл шашин, ёс горим, зан заншил зэрэг хүмүүнлиг ёсны дэвшилт өвийг дээдлэн эрхэмлэж, орчин цагийн хүн төрөлхтний амжилт ололтоор тэтгэн, тэнцвэрийг зөв хослуулах нь Төрийн тэргүүний ажлын нэг гол чиглэл байх болно. Мөн өнөөгийн нийгэмд амьдарч буй иргэн бүрийн зайлшгүй мэдэж байх ёстой мэдлэг мэдээллийг өгдөг тогтолцоог бүрдүүлэх нь зүйн хэрэг ээ.

Энэ бүхнийг зүгээр нэг тунхаглаад орхих биш, бодит ажил хэрэг болгох ёстой. Yүний тулд “Иргэний боловсролыг дэмжих үндэсний хөтөлбөр”-ийг Ерөнхийлөгчийн ивээл дор боловсруулан хэрэгжүүлэх нь зүйтэй гэж үзэж байна.

Даяаршин буй өнөөгийн ертөнцөд дэлхийн аль ч улс орон, түүний дотор Монгол Улс гадаад харилцаагаа нээлттэй, өргөн дэлгэр байлгахгүйгээр хөгжих бололцоогүй юм.

Түүхэн хувь төөргөөр айлсан орших хоёр их хөрш, өрнө, дорнын өндөр хөгжилтэй орнуудтай тогтоосон түншлэлийн найрсаг харилцааг улам бэхжүүлэн, дэлхийн улс орнууд, олон улсын байгууллагуудтай оновчтой хамтран ажиллаж, улс орныхоо эрчимтэй хөгжлийн гадаад таатай орчинг бүрдүүлэхийн төлөө идэвхтэй ажиллах болно.

Аюулгүй байдлын шинэ орчин, улс орны бүсчилсэн хөгжлийн бодлогод нийцүүлэн батлан хамгаалах тогтолцоог хөгжүүлж, зэвсэгт хүчний шинэчлэлийг гүнзгийрүүлэн, цэргийн анги, салбаруудыг НYБ-ын энхийг сахиулах ажиллагаанд бэлтгэн оролцуулах, олон улсын терроризмын эсрэг тэмцэх нэгдмэл тогтолцоог бүрдүүлэх бодлого, үйл ажиллагааг дэмжин үргэлжлүүлнэ. Гадаад харилцааг хөгжүүлэх, үндэсний аюулгүй байдлыг хангах, улс орны батлан хамгаалах тогтолцоог боловсронгуй болгох талаар Ерөнхийлөгчийн бүрэн эрхийг хэрэгжүүлэхдээ Монгол Улсын гадаад бодлогын залгамж чанар, нэгдмэл байдлыг хадгалан үндэсний язгуур эрх ашгийг эрхэмлэн дээдэлж, даяаршлын үйл явц, олон улсын харилцааны өнөөгийн байдал, улс орны нийгмийн амьдралд гарсан өөрчлөлтөд нийцүүлэн Yндэсний аюулгүй байдлын үзэл баримтлалыг тодотгон боловсруулж, хэрэгжилтийг нь хангаж ажиллана.

Хүн ард нь эрдэм боловсролтой, элбэг тэнүүн амьдралтай, эртний түүхт соёл, ёс заншлаа шинэ цагийн шилдэг ололттой хослон хөгжүүлсэн тив дэлхийд өөрийн гэсэн байр суурьтай орчин цагийн улс орон болох нь Монголчууд бидний тэмүүлэл байх ёстой. Ийм Монгол тэмүүллийг бий болгож, түүндээ хүрэх нь хүч тэнхээтэй ард түмний хийх ажил юм. Монголын ард түмэнд ийм хүч тэнхээ бий гэдэгт би огт эргэлздэггүй. Иймийн тулд миний бие Төрийн тэргүүний хувьд “Монголчууд эвтэй байхдаа хүчтэй байсан”-ыг сануулан эв эеийг эрхэмлэж, хөгжлийн төлөө хамтаараа хичээн зүтгэхийг уриалж байна.

Монгол Улсынхаа шинэ түүхийг дархлан бүтээж, амьдралын баялаг туршлага хуримтлуулсан өтгөс буурлуудынхаа сэтгэл харамгүй зөвлөлгөө, сургамж, ажил үйлсийн үлгэр дууриал хамгаас үнэтэй болохоор тэднийхээ туслалцаа дэмжлэгийг хичээнгүйлэн хүсч байна. 

Ямар хүн болохоо эх орондоо харуулж, ачааны хүндийг үүрч яваа дунд үеийнхнийхээ хийж бүтээх чадвар боломжид би бат итгэлтэй байна.

Хийж бүтээхийн оргилуун хүсэл, эрдэм ухаан, эрүүл бие, эрч хүч цогцолсон, байнга шинийг эрэлхийлж байдаг өсвөр залуу үеийнхнийхээ эх орон, ард түмнээ гэсэн өөдрөг тэмүүлэл, зориг эрмэлзэлд бүрнээ найдаж, улс орныхоо ирээдүй хойчийн төлөө түүхэн өндөр хариуцлагыг өөртөө авч, надтай хамтран зүтгэхийг нийт залуучууддаа хандан уриалж байна.

Хүн, нийгмийн харилцааны аливаа төвөгтэй асуудалд эмзэг нарийн мэдрэмжээр хандаж, айл өрх, байгууллага, хамт олонд эвсэг зөөлөн уур амьсгал бүрдүүлэн өнгө жавхаа нэмж, эх орныхоо хөгжилд үнэтэй хувь нэмэр оруулж байдаг эхчүүд, эмэгтэйчүүдийнхээ дэмжлэгт би бүрнээ итгэж байна.

Мэдээллийн гэгдэх XXI зуунд ард олондоо үнэн бодит мэдээллийг шуурхай хүргэх үүрэгтэй, хэвлэл, мэдээллийн ажилтнуудынхаа нийгмээ эрүүл саруул болгохын төлөө гаргах хүчин чармайлтыг бүрэн дэмжиж ажиллах болно.

Уламжлалт иргэншлийнхээ унаган төрхийг хадгалан тээж, алтай, хангай, говь, хээрийн өргөн уудам нутгийнхаа эзэн нь болж, эх орныхоо хөгжил дэвшлийн төлөө зүтгэж буй хөдөлмөрч малчид, эх дэлхийнхээ өгөөж хишгийг ард түмэндээ зориулж байгаа ажилсаг хичээнгүй тариаланчид, нийт хөдөөгийн ард иргэдийнхээ тууштай дэмжлэгийг гүнээ хүндэтгэж байна.

Гэрэл урьсан тоонотой, гийчин урьсан үүдтэй, хөх хаяат Монгол өргөө, хувь заяа амьдрал нэгтэй халуун ам бүл – монгол түмэн, элгэн нутгаа хайрлаж, бие биенээ сэтгэл, итгэл, үйл хэргээр дэмжиж, Монгол тэмүүлэлд хөтлөгдөн гэгээн ирээдүйг хамтдаа зорьцгооё. 

Миний эх орон Монгол улс өнө мөнхөд 

оршин цэцэглэх цагаан заяатай билээ.

Түмний үйлс өөдрөг, 

Төрийн нуруу төвшин байх болтугай!
/Алга ташив/

Д.Лүндээжанцан: Монгол Улсын Ерөнхийлөгч Намбарын Энхбаяр Улсын Их Хуралд тангараг өргөх ёслолын ажиллагаа дууссан тул Чуулганы хуралдааны ажиллагааг хаасныг мэдэгдье.

Тангараг өргөх ёслолын ажиллагаа 13 цаг 45 минутад дуусав. 

